
НА ЗАКОНОТ ЗА РАМНОМЕРЕН РЕГИОНАЛЕН РАЗВОЈ

Скопје,  август   2013 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА  ДОНЕСУВАЊЕ  НА ЗАКОНОТ
             Во согласност со одредбите утврдени во Законот за рамномерен регионален развој ("Службен весник на РМ" бр.63/07) финансирањето на тековното работење на Центрите за развој на планските региони во првите пет години по основањето се врши од буџетот на општините во состав на планскиот регион и од Буџетот на Република Македонија во сооднос 50:50. Обврската за кофинансирање на тековното работење од Буџетот на Република Македонија заврши во 2012 за седум центри за развој, кои беа основани во 2008 година, додека за Центарот за развој на Скопскиот плански регион - основан во 2009 година, завршува во тековната година.  

     Центрите за развој на планските региони доставија писмено барање до                Советот за рамномерен регионален развој на Република Македонија, со кој претседава Заменик Претседателот на Владата на Република Македонија, задолжен за економски прашања и во кој членуваат осум министри, осум градоначалници и претседателот на ЗЕЛС, за продолжување на кофинансирањето на тековното работење од Буџетот на Република Македонија, со образложение дека и понатаму е неопходна подршката од централниот буџет во функција на  обезбедување одржливост на наведените регионални институции во наредниот среднорочен период. 

Советот за рамномерен регионален развој на Република Македонија  го оцени барањето за оправдано и го задолжи Министерството за локална самоуправа соодветно да ја информира Владата на Република Македонија. 

Врз основа на подготвена Информација за барањето на центрите за развој на планските региони за продолжување на кофинансирањето на тековното раборење од Буџетот на Република Македонија,  Министерството за локална самоуправа е задолжено од Владата да достави предлог-закон за изменување и дополнување на Законот за рамномерен регионален развој. 

II. ЦЕЛИ, НАЧЕЛА  И  ОСНОВНИ  РЕШЕНИЈА 
Со предложеното Изменување и дополнување на законот за рамномерен регионален развој ќе се обезбеди ефикасно спроведување на политката за рамномерен регионален развој. 

Во таа смисла, целосно се почитуваат принципите утврдени во Старешките насоки на заедницата за кохезија на Европската Унија,  преку  одржливоста на воспоставените регионални институции и генерално на политиката за рамномерен регионален развој.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА Донесувањето на Изменувањето и дополнувањето на Законот за рамномерен регионален развој нема да предизвика последици врз Буџетот на Република Македонија, бидејќи обврската за кофинансирање на тековното работење на центрите за развој на планските региони ќе се реализира во рамки на одобрениот буџет на Минстерството за локална самоуправа, за тековната година, од средствата наменети за промовирање рамномерен регионален развој.

IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ  ЗА СПРОВЕДУВАЊЕ НА ЗАКОНОТ,  НАЧИН НА НИВНО  ОБЕЗБЕДУВАЊЕ,  ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ.

Потребните финансиски средства за кофинансирање на тековното работење на осумте центри за развој на планските региони во фискалната 2014 година ќе изнесуваат вкупно 9.600.000 денари. Тие ќе се обезбедат од Буџетот на Република Македонија за 2014 година, во раздел на Министерство за локална самоуправа.

ПРЕДЛОГ НА ЗАКОН

 ЗА ИЗМЕНУВАЊЕ И ДОПОЛНУВАЊЕ 

НА ЗАКОНОТ ЗА РАМНОМЕРЕН РЕГИОНАЛЕН РАЗВОЈ

Член 1

Во Законот за рамномерен регионален развој (,,Службен весник на Република Македонија" бр.63/07), во член 25 по ставот (3), се додават 5 нови ставови (4), (5), (6), (7) и (8) кои гласат:

"(4) Во наредните пет години тековното работење на центрите за развој на планските региони се финансира од Буџетот на Република Македонија и од  буџетите на единиците на локалната самоуправа, во сооднос во кој финансирањето од Буџетот на Република Македонија секоја година прогресивно  се намалува за 10% и во првата година изнесува (50:50), во втората (40:50) во третата (30:50), во четвртата (20:50) и во петата (10:50)."

"(5) Единиците на локална самоуправа средствата за тековно работење на центарот за развој на планскиот регион ги трансферираат најдоцна до 15-ти во првиот месец од секој квартал.”

"(6) Доколку единиците на локална самоуправа не го извршат трансферот на финансиските средства во пропишаниот рок од ставот (5) на овој член, Министерството за финансии во име на единиците на локална самоуправа ќе го изврши трансферот на финансиските средства од сметките на единиците на локална самоуправа на сметките на центрите за развој на планските региони״ .

"(7) Министерот за локална самоуправа и градоначалниците-членови на советот за развој на планскиот регион склучуваат договор за кофинансирање на центарот за развој на планскиот регион."

"(8) Начинот и динамиката на трансферот на средства од Буџетот на Република Македонија за кофинансирање на тековното работење на центрите за развој на планските региони се определуваат со договор." 

Член  2

По член 33 се додава нов член 33-а кој гласи:" Министерството за локална самоуправа и Бирото за регионален развој ги распределуваат средствата за финансирање на градење на институционалните капацитети за регионален развој, планирани во нивните буџети" 

          Член 3

  Овој закон влегува во сила осмиот ден од денот на објавување во „Службен весник на Република Македонија“ а ќе се применува од 1 јануари 2014 година.

О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ 

Предлог законот за изменување и дополнување на Законот за рамномерен регионален развој е подготвен во согласност со Извадокот од Нацрт записникот од Сто четириест и првата седница на Владата на Република Македонија одржана на 16.6.2013 година по повод Информацијата за барањето на Центрите за развој на планските региони за продолжување на кофинансирањето на тековното работење од Буџетот на Република Македонија. Во таа смислам Владата на Република Македонија го задолжи Министерството за локална самоуправа да подготви и достави до Владата предлог закон за изменување и дополнување на Законот за рамномерен регионален развој со кој ќе се продолжи кофинансирањето а средствата од Буџетот на Република Македонија во 2015 година да започнат да се намалуваат секоја година за 10%.

Со овој предлог на закон се очекува да се обезбеди навремен трансфер на средства на сметка на Центарот за развој на планскиот регион, и зголемување на ефикасноста во функционирањето на наведените регионални институции.

. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените решенија се овозможува ефикасно функционирање на центрите за развој на плансите региони.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со измените на одредбите на членот 25 од Законот  за рамномерен регионален развој ќе се продолжи финансирањето од Буџетот на Република Македонија во наредните пет години, почнувајќи од 2014 година. Во определниот петгодишен период се очекува наведените регионални институции да го зајакнат својот капацитет, да го зголемат обемот и квалитетот на имплеметирани проекти, да спроведат активности кои ќе го зголемат нивниот кредибилитет во поглед на имплеметирање на политиката за рамномерен регионален развој како пред општините во состав на планскиот регион така и пред Владата на Република Македонија, но и пред меѓународната донаторска заедница во Република Македонија.
